
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Tumpukan perhatian pada khutbah yang akan disampaikan,

mudah-mudahan kita semua mendapat hidayah dan taufig dari Allah SWT.

Pada hari ini khatib ingin membicarakan khutbah bertajuk: “Ancaman Wabak dan

Panduan”.

Sebelum itu, khatib ingin mengingatkan seluruh umat Islam untuk terus mendoakan
penduduk Palestin yang sedang ditindas dengan kejam oleh Israel. Serangan yang tidak
henti-henti telah menyebabkan penduduk Gaza ketika ini hidup dalam kelaparan kerana
kekurangan makanan, sumber-sumber tenaga, bekalan ubat-ubatan dan keperluan asas
yang lain. Bantulah mereka dengan apa-apa jua cara yang termampu dan janganlah kita
biarkan mereka bersendirian menghadapi ujian yang sangat berat itu. Teruslah berdoa
dan bermunajat kepada Allah SWT agar Allah SWT memberi kekuatan, kesabaran, dan

kemenangan buat mereka. Insya-Allah.

SIDANG JEMAAH YANG DIRAHMATI ALLAH,

Sejak kebelakangan ini, statistik kes jangkitan wabak Covid-19 mencatatkan peningkatan
yang sangat mendadak. Situasi ini pastinya menimbulkan kegusaran dan kebimbangan
kepada kita lantaran kesan besar yang telah dibawa oleh wabak ini sejak melanda negara

kita khususnya dan seluruh dunia amnya kira-kira empat tahun yang lepas.
Sebagai umat Islam, kita diajarkan supaya menghadapi apa-apa jua bentuk ujian dengan
sikap sabar. Allah SWT berfirman dalam Surah al-Bagarah ayat 155 hingga 157 yang

dibacakan pada awal khutbah tadi yang bermaksud:

“Demi sesungguhnya! Kami akan menguji kamu dengan sedikit perasaan takut (kepada

musuh) dan (dengan merasai) kelaparan, dan (dengan berlakunya) kekurangan dari harta

benda dan jiwa serta hasil tanaman. Dan berilah khabar gembira kepada orang-orang

yang sabar: (laitu) orang-orang yang apabila mereka ditimpa oleh sesuatu kesusahan,
mereka berkata: "Sesungguhnya kami adalah kepunyaan Allah dan kepada Allah jualah
kami kembali". Mereka itu ialah orang-orang yang dilimpahi dengan pelbagai kebaikan
dari Tuhan mereka serta rahmat-Nya; dan mereka itulah orang-orang yang dapat petunjuk

hidayah-Nya”.
SIDANG JEMAAH YANG DIRAHMATI ALLAH,
Dalam menghadapi ancaman wabak penyakit berjangkit ini, ada beberapa tindakan yang

perlu kita lakukan antaranya yang khatib dapat ringkaskan, ialah;

Pertama: Berdoa kepada Allah SWT memohon dijauhkan dari segala bahaya dan wabak

penyakit. Rasulullah SAW pernah mengajarkan satu doa sepertimana yang disebutkan

dalam sebuah hadis yang diriwayatkan daripada Uthman bin Affan RA, beliau berkata:

Aku pernah mendengar Rasulullah SAW bersabda' “Barangsiapa yang membaca doa;

//uv)‘/ /

(Dengan menyebut nama Allah yang dengan nama-Nya segala sesuatu di langit dan di
bumi tidak akan membahayakan, dan Dia Maha Mendengar lagi Maha mengetahui)
...(dibaca) sebanyak tiga kali, maka dia tidak akan dtimpa bala yang datang secara tiba-
tiba hingga tiba waktu pagi. Dan barangsiapa yang mengucapkannya pada waktu pagi
sebanyak tiga kali, maka dia tidak akan dtimpa bala yang datang secara tiba-tiba hingga

tiba waktu petang”. (Hadis riwayat Abu Dawud)

Selain itu, amalkan juga zikir dan doa-doa lain yang boleh didapati dari al-Quran dan hadis
Rasulullah SAW.

Kedua: Memakai pelitup muka sekiranya kita bergejala atau ketika berada di kawasan

orang ramai.

Ketiga: Melakukan ujian _pengesanan kendiri apabila kita dijangkiti penyakit seperti

demam, selesema atau seumpamanya.

Keempat: Mendapatkan rawatan di pusat-pusat kesihatan yang berhampiran.

Kelima: Melakukan pengasingan (kuarantin) diri dan keluarga (jika perlu) supaya kita tidak

mendedahkan orang lain dengan wabak tersebut.
Keenam: Menutup tempat makanan dan minuman. Ada sebuah hadis yang diriwayatkan
daripada Jabir bin Abdullah RA bahawa Rasulullah SAW bersabda:

Maksudnya: “Tutuplah bekas makanan dan rapatkanlah bekas minuman, kerana
sesungguhnya dalam setahun ada satu malam wabak akan turun padanya. Tidaklah
wabak itu melalui wadah makanan yang tidak ditutup dan bekas minuman yang tidak

dirapatkan melainkan ia akan masuk ke dalamnya”. (Hadis riwayat Imam Muslim)

SIDANG JEMAAH YANG DIKASIHI SEKALIAN,

Mengakhiri khutbah pada hari ini, khatib sekali lagi menyeru kepada seluruh umat Islam
untuk terus menjaga hubungan dengan Allah SWT dengan melaksanakan perintah-Nya
dan menjauhi larangan-Nya. Rasulullah SAW dalam wasiat baginda kepada Ibnu Abbas
RA:

Maksudnya: “Jagalah Allah! Nescaya Dia akan menjaga kamu. Jagalah Allah! Nescaya
kamu akan mendapati Dia di hadapanmu”. (Hadis riwayat Imam Ahmad dan Imam al-
Tirmidzi)

Marilah juga kita memperbanyakkan beristighfar dan bertaubat kepada Allah SWT
serta berterusan menyeru manusia melakukan amal kebajikan dan mencegah sebarang
bentuk kemungkaran dalam negara ini kerana ia salah satu penyebab atau wasilah yang
menyebabkan datangnya perlindungan dan keselamatan serta penjagaan Allah SWT di

dunia dan akhirat.

Firman Allah SWT dalam Surah al-Taubah ayat 51:
o\/)’)‘ﬁ}:;b&\‘}cj >// &L"ju\‘}lMU}J‘e

Maksudnya: “Katakanlah (wahai Muhammad): Tidak sekali-kali akan menimpa kami

sesuatu pun melainkan apa yang telah ditetapkan Allah bagi kami. Dia lah Pelindung yang

menyelamatkan kami, dan (dengan kepercayaan itu) maka kepada Allah jualah

hendaknya orang-orang yang beriman bertawakal”.

KHUTBAH KEDUA

